
鹽賞其獲者户部以其違例罰償鹽入官且責取罪狀安

上言律者萬世之常法例者一時之旨意豈可以一時之

例壞萬世之法今欲依例而行則於律內非應捕人給賞

之言自相違背自失信于天下也　上是之詔論如律

十月南豐縣典史馮堅言九事一曰頤養聖躬以爲民社

之福二曰愼擇老成之臣以爲諸王之福三曰攘夷狄以

爲中國之福四曰精選有司以爲民生之福五曰褒封祀

典以勵忠烈六曰減省宦官以防內權七曰調易邊將以

防外患八曰採訪廉能以懲貪墨九曰增置關防以革奸

弊書奏　上曰所言知時務達事變但調易邊將一說未

然若邊將數易則兵之材力勇怯虜之出没情狀山川形

勢險阻不能熟知何以制敵使其如趙克國班超輩惟恐

任之不久何以數易哉然堅之言關於政體者多是可嘉

也遂命吏部擢堅爲都察院右僉都御史○以吏部考功

主事周丹爲新化縣令

　〈丹初繇進士授新化令在官以廉勤稱門無私謁吏卒不敢欺驗民貧富及丁稅多寡第爲上中下籍記之遇〉

　〈有賦役隨輕重使之故民不擾而事易集至于獄訟文讀皆躬理之吏胥不得爲奸罷諸役作民晏然安業流〉

　〈民之歸者益衆滿考課最陞考功主事旣而縣民蕭俊等詣關乞命再任　上命吏部俾復爲縣令仍命禮部〉

　〈宴賞而遣之〉

湖廣寶慶衛百户舍人倪基言四事一任用武臣二制民

--

之產三興舉社學四選賢授職　上嘉之命參贊淸平衛

軍事

十一月命賞民閒子弟能誦大誥者○皇太子還自陝西

志欲定都洛陽爲圖以獻

十二月命景川侯曹震往四川治道路震至瀘州按視有

支河通永寧界乃鑿石削崖直接其地以通漕運復闢陸

路作驛舍郵亭駕橋立棧自茂州一道至松磻一道至貴

州以達保寧通陝西由是往來便之○勑禮部清理釋道

二敎凡各府州縣寺觀雖多但存其寬大可容衆者一所

倂居天下僧道有創立菴堂寺觀非舊額者悉毀之○龍

江衛吏以過罰書寫值母喪乞守制吏部尙書詹徽不許

吏擊登聞鼓　上切責徽曰吏雖罰役天倫不可廢使母

死不居喪人子之心終身有歉夫與人爲善猶恐其不善

者若有善而阻之何以爲勸徽大慙吏得終喪○是年擢

寧海儒學訓導閻文爲燕府右長史南昌儒學訓導曾恕

爲周府左長史徽言訓導秩滿例陞敎諭今授長史越資

宜試職　上曰師儒職雖卑其道則尊不可以資格論遂

實授仍賜冠帶文綺襲衣

壬申〈洪武二十五年〉

正月征古州諸洞蠻首克銀賴洞及三門合水古州蒲洞

